
Чтение Великого акафиста вечером в пятницу вписано в службу всенощного 

бдения перед субботой. Читается не сразу весь акафист, а частями четыре раза: 

после шестопсалмия (шесть псалмов, читаемых в начале утрени, когда гасят все 

свечи), во время Полиелея (часть праздничной утрени, начинающаяся со слов 

«Хвалите Имя Господне…» и до пения канонов), после 3-й и 6-й песен канона.  

 

Часть чинопоследования Утрени 

 с чтением Великого акафиста из Триоди Постной 

 (жирным шрифтом выделен текст непосредственно Великого акафиста, 

 курсивом - примечания)  

 

В субботу пятыя седмицы, на утрени, знаменает в час четвертый нощи, 

молебнаго ради последования акафиста. И собравшеся в Церковь: благословившу 

иерею, начинаем утреню, якоже предписася начало утрени в четверток великаго 

канона: лист 294 на обороте. По шестопсалмии, Бог Господь: во глас 8, и поем 

трижды тропарь косно (Медленно).  

 

Глас 8:  

Повеленное тайно прием в разуме, в крове иосифове тщанием предста 

безплотный, глаголя неискусобрачней: приклонивый схождением Небеса, 

вмещается неизменно весь в тя. егоже и видя в ложеснах твоих приемша рабий 

зрак, ужасаюся звати тебе: радуйся невесто неневестная.  

 

Таже стихословим кафисму псалтира 16: Рече Господь Господеви моему: И по 

исполнении сея, ектениа малая, и поем кондак на среде, со сладкопением, косно 

(медленно). Глас 8:  

 

(ПЕРВОЕ ЧТЕНИЕ ВЕЛИКОГО АКАФИСТА)  

Кондак 1 

 

Взбранной воеводе победительная, яко избавльшеся от злых, 

Благодарственная восписуем ти раби твои Богородице: но яко имущая 

державу непобедимую, от всяких нас бед свободи, да зовем ти: Радуйся 

невесто неневестная. 
 

На немже кадит диакон святыя иконы, и братию, по чину. На прочих же точию 

настоятеля и лики. И чтем икосов и кондаков 6. Стоим на чтении. Тии же икосы 

суть по алфавиту: сиесть, 24, и глаголются от иереа во святом олтаре.  

 

{А} Икос 1:  

Ангел предстатель с Небесе послан бысть, рещи Богородице: радуйся! 

 и со безплотным гласом воплощаема Тя зря, 

 Господи, ужасашеся и стояше, зовый к ней таковая:  

радуйся, еюже радость возсияет: радуйся, еюже клятва исчезнет. радуйся, 

падшаго Адама воззвание: радуйся, слез Евиных избавление.  

радуйся, высото неудобовосходимая человеческими помыслы: радуйся, 

глубино неудобозримая и ангельскима очима.  

радуйся, яко еси Царево седалище: радуйся, яко носиши носящаго вся.  

радуйся, звездо являющая солнце:  

радуйся, утробо Божественнаго воплощения.  

радуйся, еюже обновляется тварь: радуйся, еюже покланяемся Творцу. 

Радуйся Невесто неневестная.  



 

{В} Кондак 2:  

Видящи Святая Себе в чистоте, глаголет Гавриилу дерзостно: преславное 

твоего гласа неудобоприятельно души моей является:  

безсеменнаго бо зачатия Рождество како глаголеши, зовый: Аллилуиа.  

 

{Г} Икос 2:  

Разум недоразумеваемый, разумети Дева ищущи, возопи к служащему: из 

боку чисту, Сыну како есть родитися мощно, рцы ми? 

 К Нейже он рече со страхом, обаче зовый сице:  

радуйся, Совета неизреченнаго Таиннице: 

 радуйся, молчания просящих веро.  

радуйся, чудес Христовых начало: 

 радуйся, велений Его Главизно. 

радуйся, лествице Небесная, Еюже сниде Бог: 

 радуйся, мосте преводяй сущих от земли на Небо. 

радуйся, ангелов многословущее чудо: 

 радуйся бесов многоплачевный струпе.  

радуйся, свет неизреченно родившая:  

радуйся, еже како, ни единагоже научившая.  

радуйся, премудрых превосходящая разум: 

 радуйся, верных озаряющая смыслы.  

Радуйся Невесто неневестная.  

 

{Д} Кондак 3:  

Сила вышняго осени тогда к зачатию браконеискусную, и Благоплодная тоя 

ложесна, яко село показа сладкое, всем хотящим жати Спасение, внегда пети 

сице: Аллилуиа.  

 

{Е} Икос 3:  

Имущи Богоприятную Дева утробу, востече ко Елисавети: младенец же оноя 

абие познав Сея целование, радовашеся, 

 и играньми яко песньми вопияше к Богородице:  

радуйся, Отрасли неувядаемыя розго: 

 радуйся, плода безсмертнаго стяжание.  

радуйся, Делателя делающая Xеловеколюбца: 

 радуйся, Cадителя жизни нашея рождшая. 

радуйся, ниво, растящая гобзование щедрот: 

 радуйся, трапезо, носящая обилие очищений.  

радуйся, яко рай пищный процветаеши: 

радуйся, яко пристанище душам готовиши.  

радуйся, приятное молитвы кадило: 

 радуйся, всего мира очищение: 

 радуйся, Божие к смертным Благоволение: 

 радуйся, смертных к Богу дерзновение. 

Радуйся Невесто неневестная.  

 

{З} Кондак 4:  

Бурю внутрь имея помышлений сумнительных, целомудренный Иосиф 

смятеся, к Тебе зря небрачней, и бракоокрадованную помышляя, 

Непорочная: уведев же твое зачатие от Духа Свята, рече: Аллилуиа.  
 



И паки кондак: Взбранной воеводе: Чтем от слова акафиста, на даяния два. 

Таже стихословим непорочны, и ектениа.  

 

И паки глаголем кондак: Взбранной воеводе: И другия икосы и кондаки, 6:  

 

(ВТОРОЕ ЧТЕНИЕ ВЕЛИКОГО АКАФИСТА)  

 

{И} Икос 4:  

Слышаша пастырие ангелов поющих плотское Христово пришествие, и 

текше яко к Пастырю, видят Сего яко Агнца непорочна, во чреве Мариине 

упасшася, Юже поюще реша: 

радуйся, Агнца и Пастыря Мати: 

 радуйся, дворе словесных овец.  

радуйся, невидимых врагов мучение: 

радуйся, райских дверей отверзение.  

радуйся, яко Небесная срадуются земным: 

 радуйся, яко земная сликовствуют Небесным.  

радуйся, апостолов немолчная уста: 

 радуйся, страстотерпцев непобедимая дерзосте.  

радуйся, твердое веры утверждение: 

 радуйся, светлое Благодати познание.  

радуйся, Еюже обнажися ад: 

 радуйся, Еюже облекохомся славою.  

Радуйся Невесто неневестная.  

 

{Ф} Кондак 5:  

Боготечную звезду узревше волсви, тоя последоваша зари: и яко светильник 

держаще ю, тою испытаху крепкаго Царя: и достигше Непостижимаго, 

возрадовашася Ему вопиюще: Аллилуиа.  

 

{И} Икос 5:  

Видеша отроцы халдейстии на руку Девичу, Создавшаго рукама человеки, и 

Владыку разумевающе Его, аще и рабий прият зрак, потщашася дарми 

послужити Ему, и возопити Благословенней:  

радуйся, Звезды незаходимыя Мати: 

 радуйся, заре таинственнаго дне. 

радуйся, прелести пещь угасившая: 

 радуйся, Троицы таинники просвещающая. 

радуйся, мучителя безчеловечнаго изметающая от начальства: 

 радуйся, Господа Человеколюбца показавшая Христа.  

радуйся, варварскаго избавляющая служения: 

 радуйся, тимения изымающая дел.  

радуйся, огня поклонение угасившая: 

 радуйся, пламене страстей изменяющая.  

радуйся, верных Наставнице целомудрия: 

 радуйся, всех родов веселие.  

Радуйся Невесто неневестная.  

 

{К} Кондак 6:  

Проповедницы Богоноснии бывше волсви, возвратишася в Вавилон, 

скончавше Твое Пророчество: и проповедавше Тя Христа всем, оставиша 

Ирода яко буесловяща, не ведуща пети: Аллилуиа.  



 

{Л} Икос 6:  

Возсиявый во Египте просвещение истины, отгнал еси лжи тьму: идоли бо 

его Спасе, не терпяще Твоея крепости, падоша. Сих же избавльшиися 

вопияху к Богородице:  

радуйся, исправление человеков: 

 радуйся, низпадение бесов.  

радуйся, прелести державу поправшая: 

 радуйся, идольскую лесть обличившая.  

радуйся море, потопившее фараона мысленнаго: 

 радуйся, каменю, напоивший жаждущия жизни.  

радуйся, огненный столпе, наставляяй сущия во тьме: 

 радуйся, покрове миру, ширший облака.  

радуйся пище, манны приемнице: 

 радуйся, сладости святыя лужительнице. 

радуйся, земле обетования: 

 радуйся, из Неяже течет мед и млеко.  

Радуйся Невесто неневестная.  

 

{М} Кондак 7:  

Хотящу Симеону от нынешняго века преставитися прелестнаго, вдался еси 

яко Младенец тому: но познался еси ему и Бог совершенный. темже удивися 

твоей неизреченней премудрости, зовый: Аллилуиа.  
 

И паки кондак: Взбранной воеводе: Таже чтем прочее слова акафиста. 

 Псалом 50. И каноны: святаго обители со ирмосом на 6: и пресвятыя 

Богородицы на 6. Творение господина Иосифа, егоже краестрочие: Радости 

приятелище, тебе подобает радоватися единей.  

 

[Аще ли храм Богородицы, поем канон праздника Богородицы со ирмосом на 12. 

ирмосы по дважды: тропари на 10.] Глас 4.  

 

Песнь 1.  

 

Ирмос: Отверзу уста моя:  

 

{Х} Христову книгу одушевленную, запечатленную Тя Духом, великий Архангел, 

Чистая, зря возглашаше Ти: радуйся, радости приятелище, Еюже праматерняя 

клятва разрешится.  

 

{А} Адамово исправление, радуйся Дево Богоневесто, адово умерщвление 

радуйся Всенепорочная, палато всех Царя: радуйся, Престоле огненный 

Вседержителя.  

 

{Р} Цвете неувядаемый, радуйся едина прозябшая яблоко Благовонное. радуйся 

рождшая Благоухание единаго Царя. радуйся неискусобрачная, мирови Спасение.  

 

{А} Чистоты сокровище, радуйся, Еюже от падения нашего востахом. радуйся, 

сладкоуханный крине Владычице, верных Благоухаяй, кадило Благовонное, и 

миро многоценное.  

 

Катавасиа:  



Отверзу уста моя, и наполнятся Духа, и слово отрыгну Царице Матери, и явлюся 

светло торжествуя, и воспою радуяся Тоя чудеса.  

 

Песнь 3.  

Ирмос: Твоя песнословцы Богородице:  

 

{С} Клас прозябшая Божественный, яко нива неоранная яве, радуйся 

одушевленная трапезо, Хлеб животный вмещшая. радуйся, животныя воды 

источниче неистощаемый Владычице.  

 

{Д} Юнице, Юнца рождшая непорочнаго, радуйся верным. радуйся агнице, 

рождшая Божияго Агнца, вземлющаго мира всего прегрешения. радуйся теплое 

очистилище.  

 

{О} Утро светлейшее, радуйся едина Солнца носящая Христа Света жилище. 

радуйся, тьму разрушившая, и мрачныя бесы отнюд отгнавшая.  

 

{Х} Радуйся, двере едина, Еюже Слово пройде едино, вереи и врата адова, 

Владычице, Рождеством Твоим сокрушившая. радуйся Божественный входе 

Спасаемых, Богоневесто.  

 

Катавасиа:  

Твоя песнословцы Богородице, живый и независтный источниче, лик себе 

совокупльшия Духовно утверди, в Божественней твоей славе венцев славы 

сподоби.  

 

Ектениа малая.  

 

И по возгласе, кондак: Взбранной воеводе: 

 

И чтем другия шесть икосов и кондаков.  

 

(ТРЕТЕЕ ЧТЕНИЕ ВЕЛИКОГО АКАФИСТА)  

 

{Н} Икос 7:  

Новую показа тварь, явлься Зиждитель нам от Него бывшим, из 

безсеменныя прозяб утробы, и сохранив Ю, якоже бе, нетленну. да чудо 

видяще воспоим Ю, вопиюще:  

радуйся, цвете нетления: 

радуйся, венче воздержания.  

радуйся, воскресния образ облистающая: 

 радуйся, ангельское житие являющая.  

радуйся древо светлоплодовитое, от негоже питаются вернии: 

 радуйся древо Благосеннолиственное, имже покрываются мнози. 

радуйся, во чреве носящая Избавителя плененным: 

 радуйся, рождшая Наставника заблуждшим.  

радуйся, Судии Праведнаго умоление: 

 радуйся, многих согрешений прощение.  

радуйся, одеждо нагих дерзновения: 

 радуйся, любы всякое желание побеждающая.  

Радуйся Невесто неневестная.  

 



{Кс} Кондак 8: 

Странное Рождество видевше, устранимся мира, ум на Небеса преложше: 

сего бо ради высокий Бог, на земли явися смиренный человек, хотяй 

привлещи к высоте, тому вопиющия: Аллилуиа.  

 

{О} Икос 8: 

Весь бе в нижних, и вышних никакоже отступи неописанное Слово: 

снизхождение бо Божественное, не прехождение же местное бысть, и 

Рождество от Девы Богоприятныя, слышащия сия:  

радуйся, Бога невместимаго вместилище: 

 радуйся, честнаго таинства двери.  

радуйся, неверных сумнительное слышание: 

 радуйся, верных известная похвало.  

радуйся, колеснице пресвятая, Сущаго на Херувимех: 

 радуйся, селение преславное, Сущаго на Серафимех. 

радуйся, противная в тожде собравшая: 

 радуйся, Девство и Рождество сочетавшая.  

радуйся, Еюже разрешися преступление: 

 радуйся, Еюже отверзеся рай. 

радуйся, ключу Царствия Христова: 

 радуйся, надеждо благ вечных. 

Радуйся Невесто неневестная.  

 

{П} Кондак 9:  

Всякое естество ангельское удивися, великому Твоего вочеловечения делу: 

неприступнаго бо яко Бога, зряше всем приступнаго человека, нам убо 

спребывающа, слышаща же от всех: Аллилуиа.  

 

{Р} Икос 9:  

Ветия многовещанныя, яко рыбы безгласныя, видим о Тебе Богородице: 

недоумевают бо глаголати, еже како, и Дева пребываеши, и родити  

возмогла еси? мы же таинству дивящеся, верно вопием: 

радуйся, премудрости Божия приятелище: 

 радуйся, промышления Его сокровище.  

радуйся, любомудрыя немудрыя являющая: 

 радуйся, хитрословесныя безсловесныя обличающая.  

радуйся, яко обуяша лютии взыскателе: 

 радуйся, яко увядоша баснотворцы.  

радуйся, афинейская плетения растерзающая: 

 радуйся, рыбарския мрежи исполняющая.  

радуйся, из глубины неведения извлачающая: 

 радуйся, многи в разуме просвещающая.  

радуйся, кораблю хотящих спастися: 

 радуйся, пристанище житейских плаваний.  

Радуйся Невесто неневестная.  

 

{С} Кондак 10:  

Спасти хотя мир, Иже всех украситель, к сему самообетован прииде, и 

пастырь сый яко Бог, нас ради явися по нам Человек: подобным бо подобное 

призвав, яко Бог слышит: Аллилуиа.  
 

И паки кондак: Взбранной воеводе:  



 

Седален, глас 1. Подобен: Гроб твой:  

 

Великий воин невещественных Ангелов, во град Назарет представ, Царя 

возвещает Твоего, Чистая, и веков Господа: радуйся, глаголя Тебе,  

Благословенная Марие, непостижимая и несказанная Глубино, человеков 

воззвание.  

 

Слава, и ныне, тойже.  

 

И паки чтение.  

 

Песнь 4.  

Ирмос: Седяй в славе, на Престоле Божества:  

 

{Е} Во гласех пений, Дево, Тебе вопием Всепетая: радуйся, тучная горо и 

усыренная Духом. радуйся свещниче, и стамно Манну носящая, услаждающая 

всех Благочестивых чувства.  

 

{И} Очистилище миру, радуйся, Пречистая Владычице. радуйся лествице, от 

земли всех возвысившая Благодатию. радуйся мосте, воистинну преводяй всех от 

смерти к животу поющих Тя.  

 

{О} Небес превышшая, радуйся, земли основание, в Твоих ложеснах Пречистая, 

нетрудно носившая. радуйся червленице, багряницу Божественную омочившая, от 

кровей твоих, Цареви силам.  

 

{Н} Законодавца рождшая истиннаго, радуйся Владычице, беззакония всех туне 

очищающаго. недоведомая Глубино, Высото неизреченная, браконеискусная, 

Еюже мы обожихомся.  

 

{С} Тя исплетшую мирови нерукоплетенный венец песнословим, радуйся, Тебе 

Дево зовуще: хранилище всех и ограждение, и утверждение, и Священное 

Прибежище.  

 

Катавасиа: Седяй в славе, на Престоле Божества, во облаце легце, прииде Иисус 

Пребожественный, нетленною дланию, и спасе зовущия: 

 слава Христе силе Твоей.  

 

Песнь 5.  

 

Ирмос: Ужасошася всяческая:  

 

{О} Путь рождшая жизни, радуйся Пренепорочная, от потопа греховнаго мир 

спасшая: радуйся Богоневесто, слышание и глаголание страшное: радуйся 

пребывание Владыки твари.  

 

{И} Крепость и Утверждение человеков, радуйся Пречистая, место Освящения 

славы, умерщвление адово, чертоже всесветлый. радуйся Ангелов Радосте: 

радуйся помоще верно молящихся Тебе.  

 

{П} Огнеобразная колеснице Слова, радуйся Владычице, одушевленный раю, 



Древо посреде имущи жизни Господа, Егоже сладость оживотворяет верою 

причащающихся, и тли подклонившихся.  

 

{Р} Укрепляеми силою Твоею, верно вопием Ти: радуйся, граде всех Царя, 

преславная и достослышанная о Нейже глаголана быша яве, Горо 

несекомая: радуйся Глубино неизмеримая.  

 

{Е} Пространное селение Слова, радуйся Пречистая, сосуде, Божественный бисер 

произведшая. радуйся, всечудное всех к Богу Примирение, Блажащих Тя 

Богородице всегда.  

 

Катавасиа: Ужасошася всяческая о Божественней славе Твоей: ты бо 

неискусобрачная Дево, имела еси во утробе над всеми Бога, и родила еси 

безлетнаго Сына, всем воспевающим Тя мир подавающая.  

 

Зде престает канон святаго обители.  

 

Песнь 6.  

 

Ирмос: Божественное сие и всечестное:  

 

{П} Чертоже Cлова нескверный, вина всех обожения, радуйся Пречистая, 

пророков оглашение: радуйся, апостолов Удобрение.  

 

{Е} От Тебе роса укану, пламень многобожия угасившая. тем вопием Ти: радуйся, 

руно одушевленное, еже Гедеон, Дево, предвиде.  

 

{И} Се Тебе [Дево] радуйся, зовем: пристанище нам буди влающимся, и отишие в 

пучине скорбей, и соблазнов всех борителя.  

 

{Х} Радости вина, облагодати наш помысл, еже звати Тебе: радуйся неопалимая 

купино, облаче всесветлый, верныя непрестанно осеняющий.  

 

Таже четверопеснец, егоже краестрочие: Сия песнь иосифова. Глас 6.  

 

Песнь 6.  

 

Ирмос: Житейское море воздвизаемое:  

 

Пострадавше vученцы, и яко камение избранное по земли валяющеся, 

зиждительство всякое врага совершенно превратиша, и храми Бога Живаго 

явишася.  

 

Вас молим течение доброе совершивших мученцы, поста течение тещи нас добре 

укрепите, добродетелей совершением просиявших.  

 

Рабы Твоя Владыко, преставльшияся от земли к Тебе Преблагому, Твоего 

Царствия сотвори общники, божественных мученк Твоих священными 

ходатайствы, Ммногомилостиве.  

 

Богородичен: Едина всепетая, поющим Тя верно, грехов оставление, и дарований 

Божественных часть датися, Всесвятому Слову молися, Мати Дево.  



 

Иный. Ирмос, глас 5: От кита Пророка:  

 

Память совершающе мученк, Господеви возслем песни, днесь Божественно 

веселящеся.  

 

Мечев и огня не убоявшеся, дерзающе в вере страстотерпцы, мучители в сем 

уязвисте.  

 

Троичен: Троицу лицы воспеваю Тя, Единице по существу покланяюся, Тебе 

Отче, Сыне и Душе Святый.  

 

Богородичен: Ангел и человек Благохваление еси, яко родила еси Дево Христа, 

Спаса душам нашим.  

 

Стих: Дивен Бог во святых своих, Бог Израилев.  

 

Смертию живот пременивше, радуетеся, на Небесех живуще, страстотерпцы 

преславнии Христа Бога.  

 

Стих: Души их во благих водворятся.  

 

Смертию и животом обладаяй, верою преставльшияся от жития Христе, со 

святыми Твоими упокой.  

 

Ирмос: От кита Пророка избавил еси, мене же из глубины грехов возведи 

Господи, и спаси мя.  

 

Ектениа малая.  

 

И паки поем кондак: Взбранной воеводе:  

 

И чтем оставльшияся шесть икосов и кондаков.  

(ЧЕТВЕРТОЕ ЧТЕНИЕ ВЕЛИКОГО АКАФИСТА)  

 

{Т} Икос 10:  

Стена еси девам Богородице Дево, и всем к Тебе прибегающим: ибо Небесе и 

земли творец устрои Тя, Пречистая, вселься во утробе Твоей, и вся 

приглашати Тебе научив:  

радуйся, столпе девства: 

 радуйся, дверь спасения.  

радуйся, Начальнице мысленнаго наздания: 

 радуйся, Подательнице Божественныя Благости.  

радуйся, Ты бо обновила еси зачатыя студно: 

 радуйся, Ты бо наказала еси окраденныя умом.  

радуйся, тлителя смыслов упражняющая: 

 радуйся, Сеятеля чистоты рождшая.  

радуйся, чертоже безсеменнаго уневещения: 

 радуйся, верных Господеви сочетавшая.  

радуйся, добрая Младопитательнице девам: 

радуйся, Невестокрасительнице душ святых.  

Радуйся Невесто неневестная.  



 

{В} Кондак 11:  

 

Пение всякое побеждается, спростретися тщащееся ко множеству многих 

щедрот Твоих: равночисленныя бо песка песни аще приносим Ти Царю 

Святый, ничтоже совершаем достойно, яже дал еси нам Тебе вопиющим: 

Аллилуиа.  

 

{Ф} Икос 11:  

Светоприемную свещу, сущим во тьме явльшуюся, зрим Святую Деву: 

невещественный бо вжигающи огнь, наставляет к разуму Божественному 

вся, зарею ум просвещающая, званием же почитаемая, сими.  

радуйся, луче умнаго Солнца: 

 радуйся, светило незаходимаго Света: 

 радуйся, молние души просвещающая: 

 радуйся, яко гром, враги устрашающая.  

радуйся, яко многосветлое возсияваеши просвещение: 

 радуйся, яко многотекущую источаеши реку: 

радуйся, купели живописующая образ: 

 радуйся, греховную отемлющая скверну.  

радуйся, бане, омывающая совесть: 

 радуйся чаше, черплющая радость: 

 радуйся, обоняние Христова благоухания: 

 радуйся, Животе тайнаго веселия,  

радуйся Невесто неневестная.  

 

{Х} Кондак 12:  

 

Благодать дати восхотев долгов древних, всех долгов Решитель человеком, 

прииде Собою ко отшедшим Того Благодати: и раздрав рукописание, 

слышит от всех сице: Аллилуиа.  

 

{ПС} Икос 12:  

Поюще твое Рождество, хвалим Тя вси, яко одушевленный храм Богородице: 

во Твоей бо вселився утробе, содержай вся рукою Господь, освяти, прослави, 

научи вопити Тебе всех:  

радуйся, селение Бога и Слова: 

 радуйся, Святая, святых большая: 

 радуйся, ковчеже позлащенный Духом: 

 радуйся, сокровище живота неистощимое.  

радуйся, честный венче царей благочестивых: 

 радуйся, честная похвало иереев благоговейных.  

радуйся, Церкве непоколебимый столпе: 

 радуйся, царствия нерушимая стено.  

радуйся, Еюже воздвижутся победы: 

 радуйся, Еюже низпадают врази: 

 радуйся, тела моего врачевание: 

 радуйся, души моея спасение. 

Радуйся Невесто неневестная.  

 

{О} Кондак 13: 

О Всепетая Мати, рождшая всех Святых Святейшее слово, нынешнее 



приемши приношение, от всякия избави напасти всех, и будущия изми муки, 

тебе вопиющих: Аллилуиа.  
 

Сей кондак глаголи трижды.  

 

И паки чтется 1-й икос: Ангел предстатель:  

 

И паки кондак: Взбранной воеводе: 


